
Rezime/Abstract

Osnovni cilj ovog rada bio je da se temeljito istraži i obradi izvorna građa i releventna literatura, na osnovu koje su
ustanovljeni odnosi bosansko-hercegovačkih (humskih) velikaša u srednjovjekovnom društvu sa fokusom na „Hum u
vrijeme hercega Stjepana Vukčića Kosače (1435.-1466.)“ Historijski gledano, hercegovačka društvena, historijsko-
kulturološka i duhovna prošlost bile su dramatične događanjima i Hercegovina je vijekovima bila zemlja bogate kulturne
tradicije brojnih civilizacija koje su se u njoj smjenjivale od prahistorije do novog doba. Najsnažniji pečat Humskoj zemlji
dao je rodonačelnik Hercegovine, herceg Stjepan Vukčić Kosača (1405.-1466.). Ovaj humski velikaš je bio optuživan za
herezu, tražio je vezu sa Katoličkom crkvom, titulisan kao herceg od svetog Save, otac velikog vezira Osmanskog carstva je
u stvari ono što predstavlja bosansku kulturnu i civilizacijsku samosvojnost. Hercegovinu je želio ojačati i osamostaliti
nekad do te mjere da se sukobljavao sa svima onima koji nisu mislili kao i on. Teritorije njegove zemlje protezale su se od
Lima i Cetine i od Rame do Kotorskog zaliva. Autonomija Huma, označila je početak novog razdoblja u srednjovjekovnoj
prošlosti bosanske i humske zemlje, u kojem su značajnije vladarske porodice, svojim međusobnim ratovima stvorile stanje
anarhije i označile početak kraja srednjovjekovne bosanske države. Vladavina Stjepana Vukčića Kosače donijela je potpuni
preobražaj u svim sferama rada i života ondašnjeg stanovništva Huma. Hum je imao vrlo zapažen kulturni život kroz
književnost, diplomatsku službu, umjetnost, društvene simbole, dvorsku službu, muziku, igru i zabavu. Imao je i vrlo šarolik
vjerski život što odražava svu složenost života u Humu. Srednjovjekovni Hum u navedenom periodu ispunjen je
mnogobrojnim političkim dešavanjima, koja su se svakako odražavala i na odnose sa drugim državama, ali i na privredne i
društvene prilike u samom Humu kada je institucija bosanskog vladara gubila na važnosti kod lokalnih velikaša. Ma koliko
herceg težio za samostalnošću i nezavisnošću, od Bosne i bosanskog kralja, on je uvijek bio njegov podanik a ni on sam se
nikada nije odrekao titule velikog vojvode rusaga bosanskog. Naziv Hum i Zahumlje za Hercegovinu bio je u upotrebi sve
do sredine XV stoljeća. Obzirom da je ova oblast bila pod vlašću hercega Stjepana, počinje se koristiti termin Hercegova
zemlja, iz čega je nastao naziv Hercegovina. Taj naziv se prvi put javlja u pismu Isa-bega Ishakovića upućenog
Dubrovčanima 1454. godine. Hum, odnosno Hercegovina, i Stjepan Vukčić Kosača čine jednu nerazdvojnu cjelinu. Period u
historiji Humske zemlje za vrijeme vladavine Stjepana Vukčića Kosače zaslužuje da mu se posveti puna pažnja.

